
或曰：「貴與富在我而已，以智求之則得之，不求則不得也，何命之謂哉？」或曰：「

不然。求之有不得者，有不求而得之者，是皆命也，人事何為？」二子出，或問曰：「

二者之言，其孰是耶？」對曰：是皆陷人於不善之言也。以智而求之者，盜耕人之田者

也；皆以為命者，弗耕而望收者也，吾無取焉。爾循其方，由其道，雖祿之以千乘之富，

舉而立諸卿大夫之上，受而不辭，非曰貪也，私於己者寡，而利於天下者多，故不辭也。

何命之有焉？如取之不循其方，用之不由其道，雖一飯之細也，猶不可受，況富貴之大

耶？非曰廉也，利於人者鮮，而賊於道者多，故不為也。何智之有焉？然則君子之術，

其亦可知也已。」

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

